
Paranatha Kavacham

પરનાથકવચમ્

અથ પઞ્ચાશીતિતમઃ પટલઃ ।
શ્રીઆનન્દભૈરવ ઉવાચ
વરાનને વરારોહે સર્વજ્ઞાનનિદાનદે ।
આનન્દહૃદયોલ્લાસે પરમાનન્દવર્ધિનિ  ॥ ૮૫-૧॥
કથિતં કવચં પુણ્યં રહસ્યં ચાતિદુર્લભમ્ ।
ન ચોક્તં જ્ઞાનગમ્યં તુ મહાજાલનિસેવિતમ્॥ ૮૫-૨॥
પરનાથસ્ય કવચં સાર્વજ્ઞજ્ઞાનસિદ્ધિદમ્ ।
ઇદાનીં  વદ મે યત્નાદાનન્દકુલભૈરવી॥ ૮૫-૩॥
શ્રીઆનન્દભૈરવી ઉવાચ
શ્રૂયતાં યોગિનીનાથ યોગવિદ્યાપતે પ્રભો ।
પરનાથસ્ય કવચં જ્ઞાનગમ્યં પુરાતનમ્॥ ૮૫-૪॥
અતિગોપ્યં યોગસારં સર્વતન્ત્રેષુ દુર્લભમ્ ।
ઇદાનીં  નાથ યત્નેન કથયામિ પરં પદમ્॥ ૮૫-૫॥
અસ્ય શ્રીપરનાથમહાકવચસ્ય સદાશિવ ઋષિઃ પરમાત્મા દેવતા
હ્સૌઃ બીજં જ્ઞાનશક્તિરાનન્દં કીલકં સર્વાભીષ્ટસિદ્ધ્યર્થે વિનિયોગઃ ।
ૐઙ્કારં વેદબીજં મે સદા પાતુ શિરોધનમ્ ।
હ્સૌઃ મહાપ્રેતરાજઃ કપાલં પાતુ સર્વદા॥ ૮૫-૬॥
હાકિનીશઃ સહાયાખ્યઃ કામકેશગુણાનિ મે ।
વારાણસીપુરઃ પાતુ ભ્રૂમધ્યપરદેવતા॥ ૮૫-૭॥
ષં રં શં વં સદા પાતુ હં ક્ષં પાતુ ભ્રુવોર્દલમ્ ।
બાણલિઙ્ગં  સદા પાતુ ભ્રૂપદ્મયુવતી મમ॥ ૮૫-૮॥
કાલાનલઃ સદા પાતુ દ્વિદલસ્થં પરાત્પરમ્ ।
ભ્રૂગહ્વરં સદાનન્દં પાતુ ત્રિપુરભૈરવઃ॥ ૮૫-૯॥

અનાથલિઙ્ગઃ  સર્વેશઃ પાતુ મે લોચનત્રયમ્ ।
અભયો મઙ્ગલઃ  પાતુ ધ્રુવાખ્યે લોલજિહ્વિકામ્॥ ૮૫-૧૦॥
પઞ્ચાનનઃ સદા પાતુ વદનં કામસુન્દરઃ ।
ઉન્મત્તભૈરવેન્દ્રોઽથ ગણ્ડયુગ્મં સદાવતુ॥ ૮૫-૧૧॥
હિરણ્યાખ્યઃ સદા પાતુ દન્તાગ્રાલિં  શ્મશાનગઃ ।
મહાદેવઃ સદા પાતુ મહાકાશઃ શ્રુતી મમ॥ ૮૫-૧૨॥
વિકટાખ્યો મઞ્જુઘોષઃ સદા પાતુ હનુસ્થલમ્ ।
પ્રણવાત્મા સદા પાતુ કણ્ઠં મે નીલકણ્ઠભૃત્॥ ૮૫-૧૩॥
અપરાજિતઃ શુક્લવર્ણઃ સદા પાતુ મહામલા ।
ગલદેશં મહાકાશં ત્રિપુરા પરમેશ્વરી॥ ૮૫-૧૪॥
મૃત્યુઞ્જયશ્ચ ઘોરાખ્યો વિશુદ્ધં સર્વદાઽવતુ ।
સ્વરાનીશ્વરસંયુક્તાન્ યોગીશઃ સર્વદાઽવતુ॥ ૮૫-૧૫॥
વામદેવઃ સદા પાતુ હૃદયં પરમેશ્વરઃ ।
ઈશ્વરઃ સર્વદા પાતુ પરદેવઃ સદાશિવઃ॥ ૮૫-૧૬॥
અટ્ટહાસઃ સદા પાતુ યોગિનીકોટિભિઃ સહ ।
અકાલચક્રઃ સર્વજ્ઞશ્ચાવધૂતેશ્વરો ભુજૌ॥ ૮૫-૧૭॥
મહાકાલઃ સદા પાતુ ભેરુણ્ડાપતિરીશ્વરઃ ।
પાર્શ્વદેશં સદા પાતુ કાકિનીપરવલ્લભઃ॥ ૮૫-૧૮॥
અચ્યુતેશઃ સદા પાતુ કુક્ષિયુગ્મં  સદા મમ ।
અથર્વેશઃ સદાનન્દઃ પાતુ પૃષ્ઠં સુરેશ્વરઃ॥ ૮૫-૧૯॥
તપિનીપતિરીશાનો વીરભદ્રો યતીશ્વરઃ ।
નાભિમણ્ડલમાપાતુ મમોદરમુમાપતિઃ॥ ૮૫-૨૦॥
ઘર્ઘરઃ પાતુ સતતં રુદ્રં રાકિણિવલ્લભમ્ ।
જટાજૂટધરઃ પાતુ રુદ્રાણીં  રૌદ્રદેવતામ્॥ ૮૫-૨૧॥
નિતમ્બં પાતુ યોગેન્દ્રઃ પ્રભાદ્યો મે કટિસ્થલમ્ ।
સ્વાધિષ્ઠાનં સદા પાતુ ષડ્દલાન્તઃ પ્રકાશકઃ॥ ૮૫-૨૨॥
અભયઃ સર્વદા પાતુ ભર્ગઃ પાતુ ચતુર્દલમ્ ।

તરુણીશઃ સદા પાતુ કુણ્ડલીં  ડાકિનીપદમ્॥ ૮૫-૨૩॥
ગુદરન્ધ્રં સદા પાતુ પાર્વતીપ્રિયવલ્લભઃ ।
યજ્ઞનાથઃ સદા પાતુ ઊરુયુગ્મં સ્વમન્ત્રવિત્॥ ૮૫-૨૪॥
જઙ્ઘાયુગં  સદા પાતુ ધર્મલક્ષ્મીશ્વરઃ પ્રભુઃ ।
મહાકાલઃ પાતુ પાદતલયુગ્મં મહીશ્વરઃ॥ ૮૫-૨૫॥
સર્વાઙ્ગં  વરદઃ પાતુ વટુકઃ શ્રીસદાશિવઃ ।
મહારુદ્રઃ શ્રીપતીશઃ સદા ઉગ્રઃ પ્રપાતુ મામ્॥ ૮૫-૨૬॥
રણે દ્યૂતે વિવાદે ચ શૂન્યાગારે મહાભયે ।
પાતાલે પર્વતેઽરણ્યે પાતુ વાગ્વાદિનીશ્વરઃ॥ ૮૫-૨૭॥
ઘણ્ટેશ્વરઃ શઙ્ખનાદો  મુરારીશઃ પ્રપાતુ મામ્ ।
પરમાનન્દદઃ પાતુ હિતાર્થી પથિ પાતુ મામ્॥ ૮૫-૨૮॥
મહાવિદ્યાપતિઃ પાતુ પ્રેતરાજઃ પ્રપાતુ મામ્ ।
પુત્રં મિત્રં કલત્રં મે બન્ધું સ્વજનમેવ ચ॥ ૮૫-૨૯॥
સર્વાધારઃ સદા પાતુ લિઙ્ગરૂપી  મહેશ્વરઃ ।
પરમાત્મા સદા પાતુ ગુહ્યદેશસ્થદેવતામ્॥ ૮૫-૩૦॥
પરિવારાન્વિતઃ પાતુ મહાચન્દ્રઃ સદાઽવતુ ।
મારણોચ્ચાટને સ્તમ્ભે વિદ્વેષે પાતુ મોહનઃ॥ ૮૫-૩૧॥
મોહને દ્રાવણે સ્થૈર્યે વશ્યે શાન્તૌ સદાશિવઃ ।
પરનાથો ગુરુઃ પાતુ પારિજાતવનાશ્રયઃ॥ ૮૫-૩૨॥
સર્વભુક્ કાલરુદ્રો મે સર્વત્ર પરિપાતુ મામ્ ।
ઇત્યેતત્ કથિતં સર્વસિદ્ધિદં કવચં શુભમ્॥ ૮૫-૩૩॥
પરનાથસ્ય દેવસ્ય સાર્વજ્ઞજ્ઞાનસિદ્ધિદમ્ ।
કવચં દુર્લભં લોકે સર્વતન્ત્રેષુ ગોપિતમ્॥ ૮૫-૩૪॥
યામલે દેવદેવેશ પ્રકાશિતમહર્નિશમ્   ।
યઃ પઠેદેકવારં તુ સ રુદ્રો નાત્ર સંશયઃ॥ ૮૫-૩૫॥
કીર્તિશ્રીકાન્તિમેધાયુર્બૃંહિતો   ભવતિ ધ્રુવમ્ ।
અસ્ય સ્મરણમાત્રેણ રાજત્વં યોગિનાં પતિઃ॥ ૮૫-૩૬॥

ભવેત્ કામક્રોધજેતા મૃત્યુજેતા મહાકવિઃ ।
તસ્યાસાધ્યં ત્રિભુવને ન કિઞ્ચિદપિ વર્તતે॥ ૮૫-૩૭॥
યઃ કણ્ઠે મસ્તકે વાપિ ધારયેત્ કવચં શુભમ્ ।
રક્તેન ચન્દનેનાપિ કુઙ્કુમેનાપિ  વા લિખેત્॥ ૮૫-૩૮॥
સ ભવેદ્ વીરપુત્રશ્ચ મહાપાતકકોટિહા ।
અનાયાસેન દેવેશ યોગસિદ્ધિમવાપ્નુયાત્॥ ૮૫-૩૯॥
શતમષ્ટોત્તરં જપ્ત્વા પુરશ્ચર્યાફલં લભેત્॥ ૮૫-૪૦॥
ઇતિ શ્રીરુદ્રયામલે ઉત્તરતન્ત્રે મહાતન્ત્રોદ્દીપને સિદ્ધમન્ત્રપ્રકરણે
ષટ્ચક્રપ્રકાશે ભૈરવીભૈરવસંવાદે પરશિવકવચપાઠો નામ
પઞ્ચાશીતિતમઃ પટલઃ॥ ૮૫॥

The numbers correspond to paTala and verse numbers from

Rudrayamala uttaratantra.

